
Tribunál Distritál Díli kondena  arguidu krime omísidiu agravadu  natureza 

violénsia doméstika ho pena prizaun tinan 21  
  

 
Iha 5 Jullu 2013 Tribunál Distritál Díli prejide leitura akordaun no kondena arguidu Augostinho 
Soares Lay ho pena tinan 21 prizaun tanba provadu komete krime omísidiu agravadu ho natureza 
violénsia doméstika hasoru matebian  Rita Soares hanesan arguidu nia fen, iha área Tasi Tolu, Dili. 
 
"JSMP louva desizaun ba kazu refere no kontinua enkoraza tribunál atu konsidera krime  ho 
natureza violénsia doméstika hot-hotu  nu’udar krime ne’ebé grave no tenke kondena ho pena 
ne’ebé todan tuir gravidade krime ne’ebé komete,” dehan Diretór Ezekutivu JSMP, Luis de 
Oliveira Sampaio. 
 
Tribunál konklui nia akordaun bazeia ba konfisaun husi arguidu rasik, katak iha loron 29 Janeiru 
2013, arguidu rasik mak oho nia fen. Arguidu komete krime ne’e  ho meus buti vítima nia kakorok 
no  ho tudik sona iha vítima nia hirus matan to’o mate kedas iha fatin akontesimentu. Depois 
arguidu lori boraixa metan kesi vítima nia isin, hatama iha plástiku metan ida no lori ba soe iha 
Metiaut. 
 
Antes ne’e, iha Ministériu Públiku nia  alegasaun finál,  husu ba tribunál atu kondena arguidu ho 
pena prizaun tinan 20. Maski nune’e,  tribunál deside hamonu pena tinan 21 prizaun. Kondenasaun 
ne’e aas liu tinan ida husi  alegasaun ne’ebé mai husi Ministériu Públiku.  
 
Defeza husu ba tribunál atu hamenus pena ne'ebé Ministeriu Públiku alega tanba konsidera katak 
arguidu komete krime ne’e tanba hetan provokasaun husi vítima, arguidu deskunfia vítima iha 
relasaun amante ho mane seluk. 
 
Tuir JSMP, mesmu arguidu deklara katak iha provokasaun husi vítima, la bele uza ida ne’e hanesan 
justifikasaun atu halo defeza ba nia aan.  Iha Kódigu Penál defini klaru katak sé mak hasai ema 
seluk nia vida tenki hetan kastigu ne’ebé aas, mesmu hetan provokasaun. Aliende ne’e, tuir 
Konstituisaun RDTL, defini katak  Estadu  mós garante no hahi aas tebes ema nia vida.  Tanba ne’e 
meus atu rezolve problema la’os tenki liu husi maneira hakotu ema seluk nia vida. 
 
JSMP hein katak akordaun tribunál nian ne’e bele sai lisaun importante ba públiku atu bele maneija 
sira nia konflitu iha maneira no forma ne’ebé pasifiku atu la bele prejudika ema seluk nia vida.  

